
Seiehun idazle 

Nafarroako euskal literaturaren historia idatzi du Joxemiel Bidadorrek, XV. mendetik gaur egun arte, orain arteko bilketa lanik handiena egin eta gero 

ALBERTO BARANDIARAN - IRUÑEA 

Santxo Eltso zen bere izena. Ez dakigu asko, ez bada Iruñea ingurukoa omen zela eta liburu bat idatzi zuela 1561. urtean, Doctrina cristiana izenekoa. Badakigu lanaren bostehun ale eskatu zizkiotela Cintruenigotik, eta Lizarrako moldiztegitik haraino eraman behar zituen mandazaina nonbait atzeratu zela, berandutu ere bai, eta iritsi zenean, eskatzaileak jada ez zituela nahi. Hori guztia badakigu Eltsok berak auzitara eraman zuelako cintruenigoarra, eta auzi hori ezaguna delako. Horrela dakigu doktrina hori dela hegoaldeko Nafarroan euskaraz argitaratutako lehen liburua. 

Eltsorekin hasita, eta gaur egun liburuak argitaratzen ari diren egileekin amaituta, Nafarroako euskal literaturaz bilketa lan garrantzitsua egin du Joxemiel Bidadorrek. Garrantzitsua da, lehena delako. Garrantzitsua da, erakutsi duelako badagoela tradizioa. Garrantzitsua da, ikusezintasuna apurtzeko asmoarekin egina delako. Baina amorrutik sortutako liburua ere bada Materiales para una historia de la literatura vasca en Navarra (Nafarroako euskal literaturaren historiarako materialak) lan hau. 

Bidadorrek Gasteizen ikasi zuen Euskal Filologia, eta, laugarren mailan, euskal idazle bati buruzko lana egiteko agindu zioten. Berak Enrike Zubiri Manezaundi proposatu zuen, baina «Bizkaiko idazleren bat» hautatzeko esan zioten. Hor esnatu zitzaion arra. Duela hiru urte, Opuseko unibertsitateko irakasle bat Nafarroako literaturaren historia prestatzen ari zela jakin zuen, diru laguntza publikoekin. «Ez ditu euskal idazleak sartuko!» pentsatu, eta asmatu zuen. Lehen alean, ezta lerro bat ere. UNEDek berriki kaleratutako euskal literaturaren historia lanean ere, Patri Urkizuren ardurapean, nafarrak urri. «Zerbait egin behar zela iruditu zitzaidan» dio, «bagarela, izan direla, eta izanen direla esateko». 

Euskaldunon Egunkaria-ko Nafarkaria gehigarrian, 1995etik 2001era astero argitaratutako Klasiko bitxi, arront klasiko sailean ateratako materiala atondu, eta liburua prestatzeari ekin zion Bidadorrek. Erakusteko. 
Entziklopedia itxurako bilketa lana 

Lehen galdera berez dator: zergatik gaztelaniaz? «Hasieran, eta Opuseko unibertsitatekoek bultzatutako lan hori bazetorrela entzun nuenean, erantzuna eman behar zitzaiola iruditu zitzaidan. Batzuetan esan izan da, eta iruditu zaigu, gu ixten garela gurean, eta erdaldunei ere erakutsi behar diegula zer egiten dugun. Orain, ordea, ustea daukat ez dagoela ezagutzeko benetako interesik. Zer egiten dugun galdetzea badute, eta ez dute galdetzen. Orain berriro hasiko banintz, bi aldiz pentsatuko nuke gaztelaniaz idaztea». 

Lanak entziklopedia itxura dauka. Hau da, bildu, bildu eta berriro bildu. Aldizkarietan arakatu du Bidadorrek, eta argitalpen berezietan ere bai. Garai guztiak jorratu ditu, eta egile ezagunenak sartu ditu noski Eltso bera, Manuel Larramendi, Pedro Axular, Arturo Campion, Manezaundi, Larreko, egungo guztiak..., baina baita ezkutuan gelditu direnak ere.«Esaterako, Teodoro Arburua, 36ko gerra aurretik Etxalarko apaiza zena. La Voz de Navarra egunkarian zutabe ugari argitaratu zituen, sekulako lana egin zuen herriko berriak ematen, eta prosa oso aberatsa zuen, ikaragarri polita. Euskaltzain urgazlea ere izan zela badakigu, baina askoz gehiago ez. Bera bezalako asko daude», dio Bidadorrek. 

Arturo Campion, bi garairen arteko zubia 

Bi aro ditu literatura honen historiak, eta Campionek erdibidetzen ditu biak. Campion arte, doktrinak eta erlijioarekin lotutako lanak dira gehienak, ia bakarrak. Ez dago Sarako eskolaren antzeko talderik inondik ere; ez dago kultur sustatzailerik, edo bultzatzailerik. Norbanakoarenak dira ekimenak. Badago, hori bai, moldaztegi sare sendoa. 

«Iruñean inprimatu ziren euskarazko liburu asko eta asko, baina ez dago, hori behin baino gehiagotan esan izan da, literaturak behar duen tradiziorik». Eta hori zergatik den oraindik ez dela aztertu nabarmendu du Bidadorrek.Arturo Campionen eta euskaro-en inguruan sortu zen lehen belaunaldia. «Ez da mail handiko orrialde kopuru ikaragarria idazten, baina nik uste dut horrelakoetan hobe dela asmoa, kontzientzia, eta Campionek eta ingurukoek bazuten».Gero etorriko dira jeltzaleen giroko idazleak Jose Agerre, Alexander Tapia Perurena; Manezaundi, Larreko eta gerra ondoko basamortua; Jose Angel Irigarai, Patxi Zabaleta, Aingeru Epaltza, Patziku Perurena eta Eduardo Gil Bera, eta Korrok aldizkaria. «Eta Korrok-ekin batera, modernotasuna», dio egileak. «Hau bilketa lana izan da, batez ere. Eta egin beharra zegoen. Orain, aztertu behar da, eta lan kritikoa egin». 

